
   Телей уççипе парнеллĕ пултăм

   Владимир Иванов | Юмах

   Ыран Çĕнĕ çул тенĕ чух вăрмана чăрăш касма кайрăм. Йывăçсем хушшипе утса пынă чух пĕр мулкача куртăм та хăвалама тытăнтăм. Нумай чупрăм-и, сахал-и, пĕр шăтăка кĕрсе ӳкрĕм. Шăтăкĕ тарăн иккен, аран-аран анса çитрĕм. Пĕр пăрлă пӳлĕме кĕтĕм. Йĕри-тавра темĕн тĕрлĕ мăйрака. Эрешсем тейĕн вĕсене. Тĕлĕнсех кайрăм. Леш вĕçĕнче татах тепĕр алăк пур иккен. Хăра-хăрах тепĕр алăк патне утса кайрăм, ăна уçрăм. Пӳлĕмре тем пысăкăш чăрăш ларать, ăна çав тери хитре теттесемпе илемлетнĕ. Татах алăк курăнчĕ. Ку хутĕнче пĕр хăрамасăрах ун патне чупса пытăм. Алăка тĕкрĕм, вăл уçăлмарĕ. «Ман кĕсьере уçă пур-çке», — аса илех кайрăм эпĕ. Алăка уçрăм. Хăрамасăрах пӳлĕме кĕтĕм. Йăри-тавра ылтăн. Пĕр ватă ларать. Хăраса каялла тарма тытăнтăм, алăк хупăнса ларчĕ.

— Ан хăра манран, — тет хайхи мучи, — эпĕ санăн кăмăлна тивĕçтерĕп. Мĕн кирлĕ — ыйтма пултаратăн.

Хама валли компьютер кирли пирки эпĕ пачах манса кайнă.

— Компьютер! — кăшкăрса ятăм эпĕ. 

Ман ума компьютер тухса та ларчĕ.

— Эсĕ ăна киле йăтса çитерейместĕн, — шеллерĕ мучи. Кĕçех ман ума лав çитсе те ларчĕ. Мучие тав сăмахĕ каларăм, çуна çине хăпарса лартăм. Мучи пĕрре шăхăрчĕ те, лашасем тапса сикрĕç.

Çапла эпĕ хамăн телей уççи валли çăраççи тупрăм, çапла парнеллĕ пултăм.

  